
Ɓil káʼa ɗo ndeke ɗi few yieke na báyḭi lɛ, Ŋgɛrɛwṵru 
pie leɗ nzaapeɗ ká nulue ká riŋ-ɛ ɓa Gabiriyɛl se 
puo ká Nazarɛɗ kuɗu zaɗ ká Galele, luo má̰y tikɗi 
mbḭw ká riŋ-ɛ ɓa Mari. Ka ɓa má̰y mbana nzoɓ mbḭw 
munu ká riŋ-ɛ ɓa Zezeɓ ká ɓa vu bulu Mbay *Daviɗ.



Báyḭi lɛ, leɗ nzaapeɗ ká nulue na ɓaa 
ha̰ ni mii: «Mari, mu hḭɛ ya, ɓay ḭi lɛ, 
Ŋgɛrɛwṵru ɗaa law kere ziŋ mù. Mu 
kɔ, mù ya̰aŋa ɓil ɓay mbóŋ leɗ 
wa̰ra nzoɓ, lɛ, mù túu riŋ-ɛ ɓa 
Zezu. Kaʼa ɓá bawda nzoɓ, i 
ɗika ni ɓa Vu Ŋgɛrɛwṵru ká 
nulue siya. Ŋgɛrɛmbay Ŋgɛrɛwṵru 
na, a ɗáa ni kaw tul kariŋgaw mbay 
ká sa̰w ka̰ni bul-e Daviɗ. Kaʼa réke 
mbay ká tul leɗ Izarayɛlri ɓaŋguɔ 
kpaɗara wṵ̌m. Puoruo ɓe na, gbṵke 
ti tiika ya.» 



Báyḭi lɛ, Mari vbi leɗ nzaapeɗ ká 
nulue na mii: «Fe key na wa̰a, a 
ɗoko mina zu lɛ? Ɓay ḭi lɛ, mì 
naa ziŋ wa̰ra nzoɓ ya ɓáy.»



Lɛɛ, leɗ nzaapeɗ ká nulue na yḭiŋra 
ɓáy ɓay ha̰ ni mii: «Tem Law Pie a 
ví káw tul-a, a hṵrusuo Ŋgɛrɛwṵru 
ká nulue siya na a guɓa tul-a ɓáy 
tem ɓe riɗiɗi. Sa̰wke mini ze, 
leɗ ká ɗo ɓoɗ ɓa taa 
Ŋgɛrɛwṵru ká mù 
mbóŋ ni na, i ɗika ni 
ɓa Vu Ŋgɛrɛwṵru.»



Ɓil namke ku hɔy na, Mari uru vaɗ a se ɓa 
puo ká ɗo lakun kuori ká tusiri Zuda, a 
nduo a se ɓil hul Zakari a vǎa hii soko ha̰ 
Elizabɛɗ. 



Zaɗka Elizabɛɗ laa kusol Mari ká hii soko 
ha̰ ni na báyḭi lɛ, leɗ ká naa ɓil-e na uru 
ndururu ndururu, lɛ, Elizabɛɗ na kara Tem 
Law Pie mbaa ɓil law-ɛ 
gba̰y gba̰y, a ha̰ ni ɓaa 
ɓay ɓáy bawda kusol-e 
ɓeleŋ mii: «Ɓo na, fe 
sa̰mi Ŋgɛrɛwṵru ɗo 
tul-a ká sakra má̰y 
kṵ-ɔri. Leɗ ká ɗo 
ɓil-a hɔy kara, fe 
sa̰mi ɗo tul-e nda̰w!» 



Sa̰w mboŋa Zezu *Krisi na ze ɗo key: Mari ká ɓa mi-ɛ 
na, ka ɓa má̰y mbana Zezeɓ. 
Ɓari na i naa ziŋ kḭ ya rɔɓay, 
lɛ, ɓáy faa hṵrusuo Tem 
Law Pie na, Mari yǎ̰ake ɓil. 
Zezeɓ ká ɓa mbana ɓe 
na, ka ɓa nzoɓ ká 
ɗaa fe ɓáy zaɗɛ ká 
nun Ŋgɛrɛwṵru, ze 
a hii ɗáa sahoy ɓo nun 
má̰y mbana ɓe na ya. 
Sa̰wke mini ze, a hii ɓay 
pɔ́ŋ ni ɓa muni hɔy taŋ 
ɓáa ɓay ɓilke na ká nun 
ruɔ nzoɓri.



Zaɗkaʼa ɗo kér ɓayke ká ɓil law-ɛ munu hɔy lɛ, 
Ŋgɛrɛmbay pie leɗ nzaapeɗ ká nulue ha̰ ni tḭi tul-e ɓáy 
lɔm a ɓaa ha̰ ni mii: «Zezeɓ, ɓo *vu bulu 
Daviɗ, mu ɗaa hḭɛ ká ɓay ya̰aŋa Mari ɓa 
má̰y ɓo na ya, ɓay ḭi lɛ, ɓáy faa hṵrusuo 
Tem Law Pie ze, ka ɗǒke ɓil na ku. Káʼa 
mbóŋ ɓa leɗ wa̰ra nzoɓ, lɛ, mù tuu riŋ-ɛ 
ɓa Zezu, ɓay ḭi lɛ, ɓe ze a ya̰aŋa 
nzoɓ ɓeri ká tul 
feya̰a ɓari.» 



Zaɗka Zezeɓ tuma saa tul nam na báyḭi lɛ, ka ɗaa 
munu ká leɗ nzaapeɗ Ŋgɛrɛmbay ká nulue ɓaa ha̰ 
ni na, a ya̰a Mari na ɓa má̰y ɓe. Roo lɛ, i 
naa ziŋ kḭ ya kpṵru maa ɓáy nam ká 
Mari mboŋke leɗ wa̰ra nzoɓ. Lɛɛ, 
Zezeɓ tuu riŋ leɗ na ɓa Zezu.



Ká ɓil sewke ku na, Mbay Sezar Ogus ká Rɔm mbi 
nzi-ɛ ha̰ nzoɓri riw bele ká ɓil puo ɓeri ɓoɗ ɓoɗ ɓay 
haŋa ri ɗaa riŋ-ri ɗo ɓil 
mbeɗe kḭiŋa nzoɓri. Ɓe ze 
nzoɓri riw bele i 
séke puu puo 
ɓari ɓari ɓay 

 

      ɗáa riŋ-ri ɗo 

ɓil mbeɗe kḭiŋa nzoɓri na. 



Zezeɓ hɔy kara uru saa puo ká Nazarɛɗ ká kuɗu zaɗ 
ká Galele ɓay séke ɓa kuɗu zaɗ ká Zude. 



Ka se puo ká riŋ-ɛ ɓa Betelehɛm, ɓa puo ká i mboŋ 
Mbay *Daviɗ ká ɗi, ɓay ḭi lɛ, ka ɓa *vu bulu Daviɗ. Ka 
se ɓáy Mari ká ɓa má̰y 
mbana ɓe ká ɗo ɓil na 
ɓay vǎa ɗáa 
riŋ-ri nda̰w.



Zaɗka i kaw Betelehɛm 
kɔɓ rɔɓay na, nam 
mboŋa ɓe na maa ha̰ ni 
mboŋ leɗ pol ɓe ɓa leɗ 
wa̰ra nzoɓ. 



Ka kaa ni ɓáy gari a ɗaa ni ɓo ɓil gbokro fe sṵm ndayri 
ká zaɗɛ na ku, ɓay ḭi lɛ, hul nam varuri na, zaɗ nam ti 
ɗi ya. 



Ɗi ya ɓáy Betelehɛm na, nzoɓ kɔ́rɔ baɗuri naa wáa í 
kɔrɔ baɗu ɓari ɓa suŋ ká ɗi. Lɛɛ, leɗ nzaapeɗ 
Ŋgɛrɛmbay ká nulue tḭi tul-ri mbuɗa 
                ha̰ zaɗ hie ri gbɛrɛrɛ, a kiri 
                                        ri gbuk ɗo 
                                       sikɗa. Báyḭi 
                                         lɛ, hḭɛ ɗaa ri 
                                          ŋgḭi ɓamba 
                                           tasiri ha 

                                             ri tɔ kpak kpak. 



Lɛɛ, leɗ nzaapeɗ ká nulue na ɓaa ha ri mii: «I«̀ hḭɛ ya, 
ɓay ḭi lɛ, mì vi ɓáy bawda ɓay suoriya ká ɓa Ɓay Kere 
fie ha rì. Ɓayke ku na, a ɗoko ɓay tul 
                 nzoɓri riw bele. Ɓil suŋ ká 
                                        vuri key na,
                                         i mboŋ 
                                         Nzoɓ Ya̰aŋa 
                                          Nzoɓri ká 
                                          ɓil puo 

                                              *Daviɗ ha rì.»



«Ɓe na ka ɓa Ŋgɛrɛmbay a ɓa *Krisi,  nzoɓ ká 
Ŋgɛrɛwṵru waa ɓay píe ni ví ya̰a nzoɓri na. Fe ká 
ɓay haŋa rì kɔ́ke ɓa sùo ɓay na ze ɗo 
                  key: leɗ tupɛŋke ku na, i 
                                         kaa ni ɓáy 
                                       gari, í ɗaa ni 
                                         ɓo ɓil gbokro 
                                         fe sṵm ndayri. 
                                         Ɓe ze ɓa zaɗ 

                                              ká ì zíŋ ni ká ɗi.»



Zaɗɛ ku hɔy ruɔ leɗ nzaapeɗri ká nulue tḭi gikiki, í zuɔ 
tul leɗ nzaapeɗ taa mbḭwke na, i pisi 
Ŋgɛrɛwṵru í ɓaa mii: «Riŋ ɗika ɓa taa 
                  Ŋgɛrɛwṵru ká kaw nulue 

                                             siya! Ɗɛkɛkɛ taa 
                                             ɓe ɗo tusiri key 
                                             ɓay tul nzoɓri 
                                             káʼa hii ri.» 



Zaɗka leɗ nzaapeɗri ká nulue pɔŋ nzoɓ kɔ́rɔ baɗuri 
kaw zaɗɛ, í yḭ̀i ɓáy tul ɓal-ri nzɛk ɓa nulue na báyḭi lɛ, 
nzoɓ kɔ́rɔ baɗuri na, i ɓaa ɓay ká sakra kḭ mii: «Munu
     zu lɛ, náa séri kpṵru ɓa Betelehɛm, ɓo náa vǎa kɔ́ri 
                         fe ká kal ká ɗi, fe ká Ŋgɛrɛmbay ha̰ náa 
                                                     láari ɓayke na.» 



Báyḭi lɛ, i takra í zɔl fal kḭ ɓa váake, lɛ, i vǎa ziŋ Mari 
nda̰w, Zezeɓ nda̰w, a í ziŋ leɗ tupɛŋ ká naa ɓil gbokro 
fe sṵm ndayri na nda̰w pi. Zaɗka i kɔ leɗ tupɛŋ na báyḭi 
       lɛ, i ɓaa ɓay feri ká leɗ nzaapeɗ ká nulue ɓaa se 
                                          tul leɗ key na ha̰ nzoɓri laa.



Zezu na, Mari mboŋ 
ni ká Betelehɛm, 
puo ká kuɗu zaɗ ká 
Zude. Sewke ku na 
*Eroɗ ze ɓa 
mbay ká ɗi. 



Fal mboŋa Zezu na 
ku báyḭi lɛ, nzoɓ fe 
kɔ́kɔri uru saa fi tḭ́i 
síe í se kpṵru í tḭi 
Zuruzalɛm, a í 
vbi nzoɓ 

puɔri ɓay mii: «Leɗ ká i mboŋ ni ɓa 
mbay Ziɓri na wa̰a, ka naa zaɗ ha̰a 
lɛ, ɓay ḭi lɛ, ɓuru kɔ mbaymaw ká tḭi 
ká fi tḭ́i síe ɓay tul-e, ze ɓúru vi ɓay 
gɔ́l riŋ mbay ɓe.» 



Fal ɓay ká Mbay Eroɗ laa 
munu na báyḭi lɛ, ka pie 
nzaa peɗ ha ri ɗi nzoɓ fe 
kɔ́kɔri ɓa muni, a vbi ri 
ɓay, ɓay haŋa ri tuu ni 
nam ká mbaymaw tḭ́ike na 
lik lik ha̰ ɓeri kɔ. 



Falɛ ku lɛ, ka pie ri ɓa 
Betelehɛm a ɓaa ha ri 
mii: «Ì se ɓo í vǎa vbi 
ɓay ká se tul leɗ na ɓáy 
kere í kɔ. Zaɗka ì kɔ ni 
lɛ, ì yḭ̀i ɓo í ví ɓaa ɓayke 
ha̰ mì, ɓay ḭi lɛ, ɓi hɔy 
kara mì hii ɓay séke ɓay 
vǎa gɔ́l riŋ mbay ɓe 
nda̰w.»



Zaɗka i laa ɓay ká Mbay Eroɗ ɓaa ha ri na báyḭi lɛ, i 
mbi faa i se ɓa ɓaɗi. A lɛ, mbaymaw ká i kɔ ni ká fi tḭ́i
                 síe na nda faa pol-ri kpṵru a tḭi tul 
                     hul nam leɗ na a ta̰a a ɗo ɗi. 
                     Zaɗka i kɔ ni ta̰a a ɗo na báyḭi 
                     lɛ, i ɗaa suoriya ŋgḭi ɓamba 
                                     tasiri, a í nduo í se 
                                     hul nam leɗ na, í kɔ 
                                     ni ɓáy mi-ɛ Mari, lɛ, 
                                     i huku pol-e a í gɔl 
                                       riŋ mbay ɓe. 



Rɔɓay, i hina soɓa í fa̰a feziŋa ɓari, a í mgbáke ini ziŋ 
ni. I ha̰ ni lari nda̰w, fe ká ba̰rɛ fṵ bǔy bǔy nda̰w, ɓáy 
            num mir nda̰w pi. Falɛ ku lɛ, Ŋgɛrɛwṵru 
                     baka ri ɓáy faa lɔm ɓay haŋa ri 
                     yḭ̀i ɓáy faa ká tḭi tul Mbay Eroɗ 
                     na mbǎa. Yḭ́i ɓari na báyḭi lɛ, i 
                                     mbi faa kḭ ro ze í 
                                     ɗaa tḭi puɔ.



Zaɗka nzoɓ fe kɔ́kɔri na i 
zɔl báyḭi lɛ, leɗ nzaapeɗ 
Ŋgɛrɛmbay ká nulue tḭi tul 
Zezeɓ ɓa lɔm a ɓaa ha̰ ni 
mii: «Úru siya mú mbi leɗ 
na ɓáy mi-ɛ, mú ɗúuke 
se tusiri Eziɓte, mú vǎa 
káw ɗi kpṵru ha̰ mì ɓi kḭ 
mi mbi nzaa-i ha̰ mù 
nda̰w rɔɔ, 

mu yḭ̀i mú víke ri ɓáy, ɓay 
ḭi lɛ, Mbay *Eroɗ nzaa faa 
ɓay ika leɗ na.»



Ká ɓil suŋke ku hɔy na, 
Zezeɓ uru siya a mbi leɗ na 
ɓáy mi-ɛ, a zɔ̌lke se tusiri 
Eziɓte, a í kaw ɗi kpṵru maa 
ɓáy huɗ ká i Mbay Eroɗ. Fe 
niri key na kal mini ha̰ 
ɓay ká Ŋgɛrɛmbay ɓaa 
pola lew ɓáy faa nzoɓ 
ya̰aŋa ɓay saa nzi-ɛ na, 
ɗo munu 

ɓáy zaɗɛ. Ɓayke ɓaa mii: 
«Mì ɗi vu-i ha̰ ni tḭi ká tusiri 
Eziɓte.» 



Zaɗka Mbay *Eroɗ kɔ ká nzoɓ 
fe kɔ́kɔri luo ɓa mbúo hɔy ká 
tul-e na báyḭi lɛ, law-ɛ fa̰a ni 
puu-u ha̰ ni mbi nzi-ɛ ha̰ nzoɓ 
ɓeri se Betelehɛm ɓáy vu 
puoruori ká ɗo lakun-ɛ, í i leɗ
               wa̰rari riw bele ká . . .  



. . . mbiimbam ɓari ɓa siɗi ya 
ɓáy, ɓay ḭi lɛ, ka tuu 
mbiimbam leɗri ká ì ika ri na, 
ha̰ ni maa ɓáy ɓay ká nzoɓ fe 
kɔ́kɔri ɓaa ha̰ ni se tul síe tḭ́i 
mbaymaw na.



Zaɗka Mbay Eroɗ hu na báyḭi 
lɛ, leɗ nzaapeɗ Ŋgɛrɛmbay
 ká nulue tḭi tul Zezeɓ ɓa lɔm
 ká tusiri Eziɓte a ɓaa ha̰ ni
 mii: «Úru siya mú mbi leɗ na 
         ɓáy mi-ɛ, ɓo mú yḭ́ike ri 
         se tusiri *Izarayɛl, ɓay ḭi 
         lɛ, nzoɓri ká i nzaara 
         faa ɓay ika leɗ na, i hu 
                                ro.»



Roo lɛ, ka laa mii, 
Arakelaus ze suo bol 
bi-ɛ Mbay Eroɗ, a ɓa 
mbay ká kuɗu zaɗ ká 
Zude. 

Lɛɛ, ka ɗaa hḭɛ 
ɓay káw tusirike na ku. 
Fal ɓay ká Ŋgɛrɛwṵru tḭ́ike tul-e ɓa 
lɔm na báyḭi lɛ, ka zɔl a se kuɗu zaɗ ká Galele, 
a vǎa kaw puo mbḭw munu ká riŋ-ɛ ɓa Nazarɛɗ. 



Fekeri key na 
kal mini ha̰ ɓay ká 
*nzoɓ ya̰aŋa ɓayri saa nzaa 
Ŋgɛrɛwṵru ɓaa ká piɛɗke lew na, ɗo munu ɓáy 
zaɗɛ. I ɓaa mii: «I ɗika ni ɓa nzoɓ ká Nazarɛɗ.» 



Ì kɔ, Ŋgɛrɛwṵru hii nzoɓri ká tusiri key 
ŋgḭi ɓamba, a ha̰ Vi-e ká ɓa leɗ mbḭw 

hɔy keklek, ɓay haŋa ɓo nzoɓ ha̰a 
ha̰a ká ɗaa law-ɛ ɓo tul-e lɛ, ka ti ɓíɛ 

ya, roo lɛ, a káw ɓáy kumnun 
ká ɗo ɓaŋguɔ na.



Rɔmri 3:23
nzoɓri riw bele ɗaa feya̰a a í rɔ́kɔke riŋ ɗika Ŋgɛrɛwṵru.

Rɔmri 6:23
Tusuɛke lɛ, lere feya̰a na ɓa huɗ, roo lɛ, fe haŋa hɔy ká 

Ŋgɛrɛwṵru ha̰ ɓáy faa zúɔ ziŋ Ŋgɛrɛmbay naari Zezu *Krisi 
na, ɓe ze ɓa káw ɓáy kumnun ká ɗo ɓaŋguɔ kpaɗara.

Eborori 9:27
Nzoɓri riw bele na, i huka faa ɓal ba mbḭw hɔy; falɛ lɛ, 

Ŋgɛrɛwṵru a kúŋ sal ɓay zuɔ tul-ri.



Efɛzeri 2:8,9
Tusuɛke lɛ, law kere Ŋgɛrɛwṵru ze ɗaa ha rì zǐŋke pam 

ɓay law-rì ká ì ɗaa ɓo tul Krisi. Pamke ku na uru saa luo-rì 
ya, roo lɛ, ɓa fe ini ká Ŋgɛrɛwṵru kḭ ze ha̰. Feke ku na, ɓa 

lere peɗ ɗáa ɓaarì rɔɔ nzoɓ mbḭw mini a ndákake 
giri sùo-ɛ ká ɗi ya.

Rɔmri 10:9,10 
Ze, zaɗka nzaa-a tḭi ta-taŋ mii, Zezu ɓa Ŋgɛrɛmbay, a mú 
ɗaa law-a ɓo tul tína ká Ŋgɛrɛwṵru tina ni saa sakra nzoɓ 
huɗeri ha̰ ni kaw ɓáy kumnun na lɛ, Ŋgɛrɛwṵru a ya̰aŋa 

mù, ɓay ḭi lɛ, nzoɓ ká ɗaa law-ɛ ɓo tul Zezu Krisi na, 
Ŋgɛrɛwṵru naa ɓay ká tul nzoɓke ha̰ ni ɗo ɓáy zaɗɛ 

nzɛɗɛm ká nun-ɛ. A zaɗka nzaa nzoɓke 
tḭi ta-taŋ na ka ya̰a ni.



Za̰a 3:16,17
Ì kɔ, Ŋgɛrɛwṵru hii nzoɓri ká tusiri key ŋgḭi ɓamba, a ha̰ 

Vi-e ká ɓa leɗ mbḭw hɔy keklek, ɓay haŋa ɓo nzoɓ ha̰a ha̰a 
ká ɗaa law-ɛ ɓo tul-e lɛ, ka ti ɓíɛ ya, roo lɛ, a káw ɓáy 

kumnun ká ɗo ɓaŋguɔ na. Tusuɛke lɛ, Ŋgɛrɛwṵru pie Vi-e 
vi tusiri key ɓay ɗáa ɓay ɓo tul nzoɓri ya, roo lɛ, ɓay haŋa 

nzoɓri ya̰a sùo-ri ɓáy faa ɓe.

1 Za̰a 5:11-13
Ì kɔ, nasi ɓay ká Ŋgɛrɛwṵru ɓaa ha̰ naari na ze ɗo key: 
Ŋgɛrɛwṵru ha̰ naari kumnun ká ɗo ɓaŋguɔ. Káw ɓáy 

kumnunke ku na, ɗo ɓáy faa Vi-e. Nzoɓ ká zuɔ ziŋ Vi-e na, 
ka ɗo ɓáy kumnunke na; a nzoɓ ká zuɔ ziŋ ni ya lɛ, 

kumnunke na ɓa taa ɓe ya. Ɓaarì ká ì ɗaa law-rì ɓo tul Vu 
Ŋgɛrɛwṵru na, mì ɗaa mbeɗe se tul fe niri key ha rì ɓay 

haŋa rì kɔ́ke ta-taŋ mii: ì ɗo ɓáy kumnun ká ɗo ɓaŋguɔ na. 

